
ⵜⵓⴷⵊⴰ ⴰⵖ ⵜⵡⵓⵔⵉ ⵖ ⵓⴱⴰⵔⴰⵣ ⵉⴱⴷⴷⵏ ⵅⴼ ⵓⵎⴷⴰⵢ ⵏ ⵜⵓⴳⵜ ⵏ ⵉⵎⵓⴽⵔⵉⵙⵏ ⴷ ⵉⵣⴰⴽⴰⵏ ⴷ ⵉⵏⴰⵥⴰⵕⵏ, ⵏⵏⵉ 

ⵉⵜⵜⵎⵏⴰⵍⴰⵏ ⵜⴰⵎⵢⴰⴳⴰⵏⵜ ⵏ ⵉⵣⵔⴼⴰⵏ ⴳ ⵜⵎⴰⵣⵉⵔⵜ ⵏⵏⵖ, ⴰⴷ ⵏⴼⵍⵙ, ⵏⴽⴽⵯⵏⵉ ⵏⵏⵉ ⵉⴳⴰⵏ ⵜⵉⵎⵔⵙⵍⵜ ⵜⴰⵏⴰⵎⵓⵔⵜ ⵏ 

ⵉⵣⵔⴼⴰⵏ ⵏ ⵓⴼⴳⴰⵏ, ⵎⴰⵙ ⴷⴰ ⵜⵙⵙⵓⵊⴰⴷ ⵜⵣⵔⴼⵜ ⵜⴰⴼⵔⴽⴰⵏⵜ ⵢⴰⵏ ⵓⵙⴰⵜⵉ ⴰⵎⵔⵙⴰⵍ ⵉⵣⵎⵔⵏ ⴰⴷ ⵉⴳ ⵢⴰⵏ ⵓⵙⴰⴷⴰⴼ 

ⵏ ⵓⵎⵓⴳⴳⵓ ⴰⴽⴷ ⵜⵎⵓⴽⵔⵉⵙⵜ ⵏ ⵉⵎⵣⴰⵔⴰⵢⵏ". 

ⵉⴷⴷⴰ ⴷ ⵎⴰⵢⴰ ⵏⵏ ⵙ ⵜⵎⵍⴷⴰ ⵏ ⵓⵕⵥⵥⵓⵎ ⵏ ⵜⵏⵙⵙⵉⵅⴼⵜ ⵏ ⵓⵙⵇⵇⵉⵎ ⴰⵏⴰⵎⵓⵔ ⵏ ⵉⵣⵔⴼⴰⵏ ⵏ ⵓⴼⴳⴰⵏ, ⵎⴰⵙⵙⴰ ⴰⵎⵉⵏⴰ 

ⴱⵓⵄⵢⵢⴰⵛ, ⵜⵉⵡⵓⵔⵉⵡⵉⵏ ⵏ ⵜⵙⴷⴷⵉⵜ ⵜⵉⵙ ⵙⵏⴰⵜ ⵙⴳ ⵓⵙⴷⴷⵉ ⵏ ⴰⴳⵓⵔⴰ ⵏ ⵉⵣⵔⴼⴰⵏ ⵏ ⵓⴼⴳⴰⵏ, ⵏⵏⵉ ⵉⵜⵜⵓⵙⵏⵎⴰⵍⴰⵏ 

ⴳ ⵓⵙⵖⵉⵎ ⵏ ⵓⵙⵇⵇⵉⵎ ⴰⵙⵙ ⵏ ⵓⵙⵉⵏⴰⵙ 31 ⴽⵟⵓⴱⵕ 2023, ⵏⵏⵉ ⴷ ⵢⵓⵡⵉⵏ ⴰⵎⴹⴰⴽⴰⵕ ⵅⴼ ⵓⵙⵏⵜⵍ ⵏ "ⵜⴰⵣⵔⴼⵜ 

ⵜⴰⴼⵔⴽⴰⵏⵜ ⴷ ⵜⵎⵙⵙⵉⵍⵉⵜ ⵏ ⵜⴳⵎⵉ ⵜⴰⵏⴼⴳⴰⵏⵜ ⴷ ⵓⵙⴷⵓⵙ ⵏ ⵜⵣⵎⵔⵜ ⵅⴼ ⵜⵥⵉⴹⵕⴰ". 

ⵜⵔⵏⵓ ⵎⴰⵙⵙⴰ ⴱⵓⵄⵢⵢⴰⵛ ⵎⴰⵙ ⴷⴰ ⵉⵜⵜⴰⵏⵏⴰⵢ ⵜⴳⴰ ⵜⵣⵔⴼⵜ ⵜⴰⴼⵔⴽⴰⵏⵜ ⵖ ⴷⴰⵔ ⵓⵙⵇⵇⵉⵎ ⴰⵙⴰⴷⴰⴼ ⵏ "ⵓⵙⴷⵓⵙ 

ⵏ ⵓⵣⴷⴰⵢ ⴰⴳⵍⴰⵡⵉ ⵉⵏⴳⵔ ⵉⵥⵕⵉⵜⵏ ⴷ ⵜⵙⵜⵔⴰⵜⵉⵊⵉⵜⵉⵏ ⵜⵉⵎⵇⵇⵔⴰⵏⵉⵏ ⵜⵓⵚⴽⵉⵡⵉⵏ ⵏ ⵜⵙⵔⵜⴰⵢ ⵜⵉⴳⴷⵓⴷⴰⵏⵉⵏ ⴷ 

ⵓⵙⵡⵓⵜⵜⵓ ⵏ ⵉⵙⵉⵣⵡⵉⵔⵏ ⵙ ⵜⵡⵉⵍⴰ ⵜⵓⵏⵖⵉⴷⵜ ⴷ ⵓⵙⴷⵓⵙ ⵏ ⵜⵣⵎⵔⵜ ⵏ ⵉⵎⴳⴳⴰⵢⵏ ⵅⴼ ⵜⵓⵎⵙⵉⵙⵜ ⴷ ⵜⵥⵉⴹⵕⴰ". 

ⵉⵣⵎⵎⴻⵎ ⵓⵙⵇⵇⵉⵎ ⵙ ⵜⵓⵎⵏⵉⴳⵜ ⴰⴱⵔⵔⵃ ⵅⴼ ⵓⵕⵥⵥⵓⵎ ⵏ ⵓⵙⵖⵏⵓ ⵏ ⵡⴰⵏⵏⴰⵍ ⴰⵏⴰⵎⵓⵏ ⵓⵙⵔⵉⴷ ⵙⴳ 31 ⴷⵓⵊⴰⵏⴱⵉⵔ 

ⵏ ⵓⵙⴳⴳⵯⴰⵙ ⴰⴷ, ⵎⴽⴷⴰ ⵉⵜⵜⵙⴷⴷⵉⴷ ⵅⴼ ⵓⵙⵎⴰⴷ ⴰⴷ ⵃⵎⴰ ⴰⴷ ⵢⴰⵡⵙ ⴽⵉⴳⴰⵏ ⴳ ⵜⵓⴳⴳⴰⵣ ⵏ ⵓⵡⴰⵏⴽ ⴳ ⵢⵉⴳⵔ ⵏ 

ⵜⵏⴽⵔⴰ ⵙ ⵉⵙⵓⵔⵙⵏ ⵏ ⵜⵓⴷⵔⵜ ⵏ ⵉⵙⵎⵉⵍⵏ ⴽⵓⴽⴹⵏⵉⵏ (ⵜⵉⵡⵜⵎⵉⵏ, ⴰⵣⵣⴰⵏⵏ ⴷ ⵓⴳⴳⵉⴷⵏ ⴳ ⵓⵙⵓⵔⵙ ⵏ ⵓⵎⵎⵓⵄⴹⵕ), 

ⵙⵍⴰⵡⴰⵏ ⴰⴽⴽⵯ ⴳ ⵓⵙⵉⴷⴷ ⵏ ⵓⵎⵢⴰⵙⵙⴰ ⵉⵙⵎⴷⵏ ⵉⵏⴳⵔ ⵡⴰⵏⵏⴰⵍ ⴰⵏⴰⵎⵓⵏ ⵓⵙⵔⵉⴷ ⴷ ⵓⵙⵎⴰⵜⴰ ⵏ ⵜⴷⵓⵍⵉ ⵜⴰⴷⵓⵙⴰⵏⵜ. 

ⵜⵓⵎⵙⵉⵙⵜ ⴷ ⵓⵖⴹⴰⴼ, ⵜⵏ ⵉⴳⴰⵏ ⴷ ⵉⵙⵡⵉⵔⵏ ⵏ ⵜⴱⴷⴰⴷⵜ ⵓⵔ ⵊⵊⵓ ⵉⵍⵍⵉⵏ ⵏⵏⵉ ⴳⴰⵏ ⵉⵎⵖⵔⵉⴱⵉⵏ ⵙ ⵇⴰⵃ ⵉⵙⴳⵔⵏ 

ⵏⵏⵙⵏ ⴷ ⵜⵣⵎⵔⵜ ⵏ ⵓⵡⴰⵏⴽ ⴳ ⵓⵎⵓⴳⴳⵓ ⴰⴽⴷ ⵉⴷⵔⵉⵣⵏ ⵏⵏⵉ ⴷ ⵉⴼⵍ ⵓⵏⴷⵓⴷⵉ ⴷ ⵓⵎⵓⵜⵜⵉ ⴰⴷⵖⵢⴰⵏ ⴷ ⵉⵜⵜⵓⵙⵙⵓⴷⵙⵏ 

ⵙ ⵜⵎⵀⴰⵍ ⵏ ⵓⵙⵙⵏⵊⵎ ⴷ ⵓⵙⵙⵣⴷⵖ ⴷ ⵡⴰⵏⵏⴰⵍ ⴷ ⵓⴹⴼⴼⵓⵕ. 

ⵜⵔⵏⵓ ⵎⴰⵙ ⴷ ⵉⴼⵍ ⵓⵄⴷⵔⵉⵇ ⴰⵡⴷ ⴰⵙⵖⵍ ⵏ ⵉⵎⵣⴰⵔⴰⵢⵏ ⵉⴼⵔⴽⴰⵏⵏ ⴳ ⵜⵎⴰⵣⵉⵔⵜ ⵏⵏⵖ, ⵉⵙⵉⵙⴼⵉⵡ ⴰⵡⴷ ⴰⵙⵖⵍ 

ⵏ ⵓⵍⵎⴰⴹ ⵏⵏⵉ ⵙⵙⵏⵜ ⵜⵎⵏⴰⴹⵉⵏ ⵏⵏⵉ ⵢⵓⵡⵜ ⵓⵏⴷⵓⴷⵉ, ⵉⵖ ⵉⴳⴰ ⵎⴰⴷ ⵉⵥⵍⵉⵏ ⵙ ⵜⵓⵚⴽⵉⵡⵜ ⵏ ⵜⵏⴰⴷⴰⵡⵜ ⵡⴰⵍⴰ ⵎⴰⴷ 

ⵉⵥⵍⵉⵏ ⵙ ⵜⵏⵓⴼⴰ ⵜⵉⵏⴰⵎⵓⵏⵉⵏ ⴷ ⵜⴷⴰⵎⵙⴰⵏⵉⵏ ⴷ ⵉⴷⵖⴰⵔⵏ ⵉⵎⵙⵙⵓⴳⵓⵔⵏ. 

ⴳ ⵓⵎⵏⴰⴹ ⴰⴷ, ⵜⵙⴷⴷⵉⴷ ⵎⴰⵙⵙⴰ ⴱⵓⵄⵢⵢⴰⵛ ⵎⴰⵙ " ⵓⵔ ⵉⴱⴷⴷⵉ ⵉⵥⵕⵉ ⵏ ⵓⵙⵇⵇⵉⵎ ⵉ ⵜⵣⵔⴼⵜ ⵜⴰⴼⵔⴽⴰⵏⵜ 

ⵎⴰⵛ ⴰⵔ ⵜⵙⵢⴰⴼⴰ ⵙ ⵓⵎⵏⵉⴷ ⴰⴼⵔⴽⴰⵏ ⵉ ⵜⵣⵔⴼⵜ ⵉⵏⴳⵔ ⵉⵏⵎⵓⵔⴰⵏ, ⵙ ⵉⵎⵛⵉ, ⵏⵜⵜⴰⵜ ⴷ ⵜⵎⵙⵎⵓⴷⵜ ⵉ ⵜⵣⵔⴼⵜ 

ⵜⵙⵔⵜⴰⵢ ⵜⵉⴳⴷⵓⴷⴰⵏⵉⵏ ⴷ ⵓⵏⴰⵡⴰⵢ ⵉ ⵓⵙⵉⵜⴳ ⵏⵏⵙ ⴳ ⵜⵉⵣⵉ ⴰⴷ". 

ⵉⵜⵜⵡⴰⵙⵙⴰⵏⵏ ⵓⵏⵎⵓⵇⵇⴰⵔ ⴰⴷ ⵏⵏⵉ ⵎⵉ ⵉⵙⵡⵓⴷⴷⴰ ⵓⵏⴼⵍⵓⵙ ⴰⵎⴰⵜⴰⵢ ⵏ ⵓⵙⵇⵇⵉⵎ, ⵎⴰⵙⵙ ⵎⵓⵏⵉⵔ ⴱⵏⵚⴰⵍⵃ, ⵙ 

ⵜⴷⵔⴰⵡⵜ ⵏ ⵉⵎⵔⵙⵓⵜⵏ ⴷ ⵉⵎⵓⵣⴰⵢⵏ ⵉⴷⴰⵎⵙⴰⵏⵏ ⴷ ⵉⵚⵓⵚⵢⵓⵍⵓⵊⵉⵢⵏ ⴷ ⵉⵎⵥⵍⴰⵢⵏ ⴳ ⵜⵎⵙⴰⵔⵉⵏ ⵏ ⵓⵙⵍⵎⴷ ⴷ 

ⵜⵡⵏⵏⴰⴹⵜ ⴷ ⵓⵏⴳⵉⴳⵜ ⴷ ⵉⵎⴳⴳⴰⵢⵏ ⵓⵖⵔⵉⵎⵏ ⴷ ⵉⴳⵏⵙⴰⵙ ⵏ ⵢⵉⴳⵔⴰⵏ ⵓⵏⴱⵉⴹⵏ ⴷ ⵉⵎⵥⵍⴰⵢⵏ ⴳ ⵢⵉⴳⵔ ⵏ ⵉⵣⵔⴼⴰⵏ ⵏ 

ⵓⴼⴳⴰⵏ... ⵏⵏⵉ ⵉⴼⵙⵔⵏ ⵉⵎⵏⴰⴷⵏ ⵏⵏⵙⵏ ⵅⴼ ⵜⵣⵔⴼⵜ ⵜⴰⵏⴰⵎⵓⵏⵜ ⴳ ⵓⵡⴰⴹ ⵏ ⵜⴳⵎⵉ ⵜⴰⵏⴼⴳⴰⵏⵜ ⵙ ⵉⵥⵕⵉ ⵏ ⵉⵣⵔⴼⴰⵏ ⵏ 

ⵓⴼⴳⴰⵏ, ⵎⴽⴷⴰ ⵙⵎⵏⵉⴷⵏ ⵉⵙⵖⵍⴰⴼ ⴷ ⵜⵙⵓⵎⴰⵔ ⵅⴼ ⵜⵏⴽⵔⴰ ⵙ ⵜⵣⵔⴼⵜ ⵜⴰⴼⵔⴽⴰⵏⵜ ⴷ ⵜⴳⵎⵉ ⵜⴰⵏⴼⴳⴰⵏⵜ ⴷ 

ⵓⵙⴷⵓⵙ ⵏ ⵜⵣⵎⵔⵜ ⵅⴼ ⵜⵥⵉⴹⵕⴰ ⵎⵏⵉⴷ ⵏ ⵉⵎⵉⵣⵉⵜⵏ. 


